
SUĠĠERIMENTI

Il-Kumitat għall-Iżvilupp jistieden lill-Kumitat għall-Kummerċ Internazzjonali, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jilqa’ b’sodisfazzjon il-fatt li l-UE u l-Indja ħadu l-impenn li jsaħħu l-konsultazzjonijiet 
tagħhom fil-Kunsill tad-Drittijiet tal-Bniedem tan-Nazzjonijiet Uniti u li jissoktaw bid-
djalogu tagħhom bil-għan li jippromwovu l-universalità tad-drittijiet tal-bniedem fid-disa’ 
Samit bejn l-UE u l-Indja tad-29 ta’ Settembru 2008, kif rifless fil-Pjan ta’ Azzjoni 
Konġunt ippubblikat, u jaqbel li dan għandu jitwessa' sabiex ikunu jinkludi r-riċerka u l-
koperazzjoni fl-oqsma tax-xogħol diċenti, l-iżvilupp sostenibbli u l-bidla fil-klima;

2. Jilqa’ b’sodisfazzjon it-tnedija tal-azzjoni speċjali għall-koperazzjoni kulturali bejn l-UE u 
l-Indja għall-perjodu 2007-2009, b’mod speċjali fil-qasam tal-edukazzjoni, l-iskambji tal-
istudenti, it-taħriġ u d-djalogu interkulturali;

3. Jesprimi tħassib dwar iż-żieda dinjija fil-prezzijiet tal-prodotti u dwar l-effett ta’ din iż-
żieda fuq l-ifqar popolazzjonijiet, anke fl-Indja, li joħolqu sfida għat-tkabbir stabbli u 
jżidu l-inugwaljanzi dinjija; tistieden lill-UE u lill-Indja sabiex jikkoordinaw strateġija 
komprensiva biex jitrattaw din il-kwistjoni b’mod integrat;

4. Jilqa’ b’sodisfazzjon il-fatt li l-Indja għamlet progress konsiderevoli lejn l-edukazzjoni 
primarja universali, il-qerda tal-faqar u żieda fl-aċċess għal ilma tax-xorb sikur, jinnota 
madankollu li l-Indja għadha lura rigward il-parti l-kbira tal-Għanijiet tal-Millennju għall-
Iżvilupp (MDGs) bħar-rata tal-imwiet tat-trabi, is-saħħa tal-ommijiet, in-nutriment ħażin 
tat-tfal u t-tnaqqis fir-rati ta’ malarja, tuberkolożi u HIV/AIDS; hu mħasseb dwar il-fatt li 
t-tribujiet u l-popli indiġeni d-Daliti u l-Adivasi esperjenzaw l-inqas progress lejn il-kisba 
tal-Għanijiet tal-Millennju għall-Iżvilupp, u għadhom qed jiffaċċjaw diskriminazzjoni fl-
oqsma tal-akkomodazzjoni, impjiegi u aċċess għall-kura tas-saħħa u servizzi oħra;  

5. Jinnota li minkejja tkabbir ekonomiku kontinwu, għadhom jeżistu ħafna inugwaljanzi, u 
aktar minn 800 miljun persuna jgħixu b’inqas minn $2 kuljum;  jinsab partikularment 
imħasseb dwar is-sitwazzjoni tas-sezzjonijiet żvantaġġati tal-popolazzjoni, b'mod 
partikulari n-nisa, it-tfal, il-persuni żvantaġġati u l-popolazzjoni rurali; jenfasizza l-ħtieġa 
li jiġi żgurat li l-Ftehima ta’ Kummerċ Ħieles ma tillimitax is-setgħat meħtieġa mill-Gvern 
Indjan biex jindirizza l-faqar u l-inugwaljanza; jistieden lill-Kummissjoni u lill-Kunsill 
biex jaħdmu flimkien mal-gvern Indjan sabiex itejbu s-sitwazzjoni ta' dawk il-gruppi u 
biex jikkunsidraw il-koperazzjoni ġejjiena bħala l-kontribuzzjoni tagħhom lejn it-tmiem 
tad-diskriminazzjoni fuq il-bażi tal-ġeneri u tal-kasti;

6. Huwa impressjonat bl-effetti tat-tkabbir ekonomiku fuq l-iżvilupp f'xi reġjuni tal-Indja, u 
jistieden lill-Kummissjoni biex tappoġġja riċerka dwar il-mudelli ewlenin u l-politiki 
nazzjonali u subnazzjonali bażiċi li huma responsabbli għal effetti bħal dawn, sabiex jiġi 
faċilitat it-tagħlim transreġjonali u l-aħjar prattiki;

7. Jilqa’ b’sodisfazzjon il-fatt li madwar l-Indja kollha qed tinxtered is-sistema tal-

mikrokreditu, sistema li rebħet rikonoxximent bħala mezz effettiv ta' kif jinħoloq żvilupp 
immexxi mill-poplu;

8. Jitlob li l-koperazzjoni bejn l-UE u l-Indja fil-qasam tal-impjiegi u l-politika soċjali tkun 
iffokata fuq il-problemi tad-diskriminazzjoni kontra n-nisa fil-qasam tax-xogħol, ix-
xogħol sfurzat u x-xogħol li jsir mit-tfal – meta wieħed iqis il-fatt li l-Indja għandha 
wieħed mill-ogħla numri fid-dinja ta' tfal li jaħdmu, madwar 150 miljun;

9. Jirrikonoxxi l-introduzzjoni ta’ liġi ġdida Indjana dwar ix-xogħol implimentata fl-2006 li 
tipprojbixxi li tfal taħt l-14-il sena jaħdmu bħala sefturi domestiċi jew fi ‘stands’ tal-ikel, u 
jistieden lill-UE sabiex tkompli tinkoraġġixxi lill-Indja sabiex tirratifika l-Konvenzjoni 
182 tal-ILO dwar l-Agħar Forom ta’ Xogħol tat-Tfal u l-Konvenzjoni 138 dwar l-età 
minima biex wieħed jibda jaħdem u l-Konvenzjoni 98 dwar id-dritt li l-ħaddiema 
jorganizzaw ruħhom u jinnegozjaw b’mod kollettiv, li jkun ifisser pass pożittiv lejn l-
abolizzjoni eventwali tax-xogħol tat-tfal;

10. Jenfasizza li l-UE għandha tagħmel pressjoni fuq il-gvern Indjan sabiex jindirizza l-
kwistjoni tax-xogħol li jsir biex jitħallas id-dejn (‘bonded labour’), li jaffettwa miljuni ta' 
persuni fl-Indja. Hu mifhum li din il-kwistjoni mhux qed tiġi indirizzata kif jixraq 
minħabba nuqqas ta’ rieda amministrattiva u politika;

11. Iħeġġeġ lill-UE biex fil-fora internazzjonali tippromwovi aktar responsabiltà korporattiva 
fost l-intrapriżi barranin stabbiliti fl-Indja, u fl-istess ħin iħeġġeġ li jintlaħaq ftehim mal-
gvern Indjan biex titwaqqaf sistema effettiva għall-monitoraġġ tad-drittijiet tal-ħaddiema 
f'kumpaniji domestiċi u barranin ibbażati fl-Indja.

